
				ఈ పుట అచ్చుదిద్దబడ్డది

డగ్గణముఖ్యుతోడ నొకఁడై సరి నాచెఱకు ల్భరించి తా

దిగ్గన వచ్చె శంకరుఁడు దెప్పర మైనవడి జెమర్చుచున్. 21


ఆ. చెఱకుమోపు వైచి శ్రీమహాదేవుండు, చాయఁ జూచునంత మాయమయ్యె

నద్భుతంబుఁ జెంది యతఁడు చేజంత్రానఁ, జెఱకుఁగాల లాడి చేసె రసము. 22


తే. పాటితూమున రసము దైవాఱఁ గొలిచి, కొమరుజంగంబునకు నిచ్చెఁ గోర్కి దీఱ

నాతఁ డఱచేతనున్న చంద్రార్ధమౌళి, కారసంబున నభిషేక మాచరించె. 23


మ. ఇట వైశ్యోత్తముఁ గూడి మోచుకొని పుండ్రేక్షుప్రతానంబు దె

చ్చుట నప్పాటను వెండికొండపయి నస్తోకాప్సరోభామినీ

నటనాలోకనవేళ మై సెమరిచె న్మందాకినీమౌళికిన్

ఘటియిల్లె న్గిరిరాజనందనకుఁ దత్కాలంబ యీర్ష్యోద్ధతుల్. 24


చ. అమరవరేణ్య ప్రేంకణము లాడెడువేలుపులేమఁ జూచి యే

చెమరిచి తంచుఁ గేళిసరసీరుహ మెత్తి ప్రతాప మొప్పఁగా

హిమగిరిరాజనందన మహేశ్వరు మొత్తె మధూళికాపరా

గములు శశాంకశేఖరుని కన్నులమూఁటను జిందు నట్లుగన్. 25


వ. ఇట్లు లీలారవిందంబున హిమశైలనందనచేత వ్రేటువడి యిందుధరుండు సురసుందరీసందర్శనంబున నైన కందర్పవికారంబు గామి తేటవడ గోవిందశతానందపురందరాదులగు బృందారకులు వినుచుండ మందస్మితస్మేరవదనారవిందుండై మంద్రగంభీరస్వరంబున ని ట్లాన తిచ్చె. 26


సీ. కమలాక్షి యిది యేమిగాఁ దలంచితి విప్పు డర్ధదేహంబు నీయదియ కాదె

హృదయంబుపొరువున హృదయ ముండుటలేదె, యేకీభవించిన యిరువురకును

నేభావ మైన నీహృదయంబునకు దాఁప నేభంగి వచ్చు నాహృదయమునకు

నపరాధశంక యావంత యైనను లేదు నీచిత్తమున కెక్క నిక్కువంబు

తే. తప్పు లేకుండ నేల నెత్తమ్మిమొగడ, విసరి వక్షఃప్రదేశంబు వ్రేటుకొంటి

కేసరంబులరజముఁ బుష్పాసవంబు, నెఱసె నిదె చూడు కన్నుల నీరు గ్రమ్మె. 27


వ. నామై సెమర్చుటకుం గారణంబు సెప్పెద నాకర్ణింపుము. 28





ఆశ్వాసాంతము





ఉ. హాటకగోత్రధీర! సిరియాలకులోద్వహ! చంద్రమఃకలా

జూటపదారవిందపరిచుంబనమానస! ధర్మశీల! క

ర్ణాటవరాటఘూర్జరవిహార! కళింగకుళింగమండలా

ఘాటవిజృంభణామాణశశికాంతివినిర్మలకీర్తిపూరితా. 29

